
7, అక్టోబర్ 2026, బుధవారం భారత్ సమాచార్

క్రికెట్‌లో చాలామందికి తెలియని విషయం

భారత్ సమాచార్, స్పోర్ట్స్: క్రికెట్ అంటే ఒకే ఆట. కానీ

పురుషులు, మహిళలు ఆడే మ్యాచ్‌లలో ఉపయోగించే

కొన్ని పరికరాల విషయంలో మాత్రం తేడాలు

ఉంటాయి. అందులో ముఖ్యమైనది క్రికెట్ బాల్. మెన్స్
క్రికెట్‌లో ఉపయోగించే బంతితో పోలిస్తే  ఉమెన్స్
క్రికెట్‌లో ఉపయోగించే బంతి కొంత తక్కువ బరువు,

చిన్న చుట్టు కొలతతో ఉంటుంది. ఈ మార్పు వెనుక

ఆటగాళ్ల  సౌకర్యం, బంతిపై కంట్రోల్ వంటి అంశాలను

పరిగణనలోకి తీసుకున్నట్లు  క్రీడా నిపుణులు

చెబుతున్నారు.

మెన్స్ క్రికెట్‌లో ఉపయోగించే బంతి బరువు 155.9

నుంచి 163 గ్రాముల మధ్య ఉంటుంది. అదే ఉమెన్స్
క్రికెట్‌లో ఉపయోగించే బంతి బరువు 140 నుంచి 151

గ్రాముల వరకు ఉంటుంది. చుట్టు కొలత విషయానికి వస్తే
పురుషుల క్రికెట్ బాల్ 22.4 నుంచి 22.9 సెంటీమీటర్ల
వరకు ఉంటుంది. మహిళల క్రికెట్ బాల్ చుట్టు కొలత 21

నుంచి 22.5 సెంటీమీటర్ల మధ్య ఉంటుంది. అంటే బరువు,

పరిమాణం రెండింటిలోనూ స్పష్టమైన తేడా కనిపిస్తుంది.

ఆటగాళ్ల  కంట్రోల్ కోసం మార్పులు

మహిళల చేతుల పరిమాణాన్ని కూడా బంతి రూపకల్పనలో
పరిగణనలోకి తీసుకున్నట్లు  చారిత్రక సమాచారం

చెబుతోంది. సాపేక్షంగా చిన్న చేతులతో బంతిని

పట్టు కోవడం, బౌలింగ్ సమయంలో దానిపై నియంత్రణ

సాధించడం, ఫీల్డిం గ్‌లో క్యాచ్‌లు పట్టడం వంటి అంశాలను

సులభతరం చేసేందుకు ఈ మార్పులు
ఉపయోగపడుతున్నాయి.

మహిళల క్రికెట్‌లో ఈ ప్రత్యేకమైన బంతిని ఉపయోగించే

విధానం 1931లో ప్రారంభమైనట్లు  సమాచారం. అప్పటి
నుంచి మహిళల క్రికెట్‌లో బంతి బరువు, పరిమాణానికి

సంబంధించిన ఈ విధానం కొనసాగుతోంది. కాలక్రమంలో

మహిళల క్రికెట్ ఎంతో అభివృద్ధి చెందినా, ఆటగాళ్లకు
అనుకూలంగా ఉండే పరికరాల వినియోగానికి ప్రాధాన్యం
మాత్రం కొనసాగుతోంది.

చిన్న తేడా.. ఆటలో కీలక ప్రభావం

క్రికెట్‌లో బంతి బరువు, పరిమాణం చిన్న మార్పులుగా

కనిపించినా ఆటపై వాటి ప్రభావం ఉంటుంది. బౌలర్
బంతిని ఎలా గ్రిప్ చేస్తారు, ఎంత సులభంగా స్వింగ్ లేదా

స్పిన్ చేయగలరు, ఫీల్డర్ బంతిని ఎంత సులభంగా

నియంత్రించగలరు అనే అంశాల్లో బంతి పరిమాణం కూడా

పాత్ర పోషిస్తుంది.



ప్రస్తుతం ప్రపంచవ్యాప్తం గా మహిళల క్రికెట్‌కు ఆదరణ

పెరుగుతున్న నేపథ్యంలో ఆటకు సంబంధించిన ఇలాంటి

సాంకేతిక అంశాలపై కూడా ఆసక్తి  పెరుగుతోంది.

భవిష్యత్‌లో టెక్నాలజీ మరింత అభివృద్ధి చెందడంతో క్రికెట్
పరికరాల్లో కూడా కొత్త మార్పులు వచ్చే అవకాశం ఉందని

క్రీడా వర్గాలు భావిస్తున్నాయి.

